
Il-Kumitat iltaqa' fil-Parlament, il-Belt Valletta, fis-1.09 p.m.






L-ISPEAKER (Onor. Anġlu Farrugia): Qabel ma ngħaddu għall-minuti, irrid ngħidilkom li l-Onor. Robert Cutajar, li huwa l-membru l-ieħor ta’ dan il-kumitat, qiegħed fuq xogħol parlamentari barra minn Malta u se jkun qed jingħaqad magħna online, jekk taqblu. Nifhem li jaqbel kulħadd? (Onor. Membri: Iva) Tista’ tkompli magħna, Onor. Robert Cutajar.

ONOR. ROBERT CUTAJAR: Grazzi.

L-ISPEAKER: Grazzi lilek li qiegħed magħna. Naf li bħalissa għaddejja konferenza u allura nżommu l-kuntatt ħalli tkompli bix-xogħol tiegħek.


MINUTI

Il‑Minuti tal‑Laqgħa Nru 6, li saret fit‑2 ta’ Ottubru 2023, ġew ikkonfermati.


XOGĦOL TAL-KAMRA

L-ISPEAKER: Id-Deputat Prim Ministru u Ministru għas-Saħħa, jekk jogħġbu, jinforma lill-Kumitat dwar il-programm tax-xogħol għall-ġimgħat li ġejjin.

ONOR. CHRIS FEARNE (Deputat Prim Ministru u Ministru għas-Saħħa): Minn nhar it-Tnejn nibdew is-seduti tal-baġit. Għandna l-programm maqbul diġà u hemm ir-riżoluzzjoni. Nitlob lill-Whip tal-Gvern biex jerġa’ jgħaddi l-programm għall-ġranet li ġejjin.

L-ISPEAKER: Insejjaħ lis-Segretarju Parlamentari Andy Ellul biex jinforma lill-Kumitat dwar il-programm tax-xogħol għall-ġimgħat li ġejjin.

[bookmark: _Hlk102991252][bookmark: _Hlk107305622]ONOR. ANDY ELLUL (Segretarju Parlamentari għad-Djalogu Soċjali): Sur President, flimkien mal-Whip tal-Oppożizzjoni, l-Onor. Robert Cutajar qbilna li d-data tad-Diskors tal-Baġit se tkun nhar it-Tnejn 30 ta’ Ottubru. Imbagħad it-Tnejn 6 ta’ Novembru hemm ir-risposta tal-Kap tal-Oppożizzjoni. It-Tlieta 7 ta’ Novembru jkun imiss ir-replika tal-Prim Ministru, segwita bil-vot. Qbilna wkoll li fit-8 ta’ Novembru jibdew jiġu diskussi d-dekasteri wieħed wieħed. Jien diġà għaddejt l-iskeda lill-Iskrivan tal-Kamra. Bħas-snin preċedenti, jekk ikun hemm bżonn ta’ tibdiliet dejjem ikkoperajna u bi qbil dejjem akkomodajna lill-kelliema tagħna. 

L-ISPEAKER: Grazzi. Nifhem li dwar il-ħinijiet tad-dibattiti kif skedati jistgħu wkoll jinbidlu bi ftehim milħuq mill-Kamra. Korrett?

ONOR. ANDY ELLUL: Eżatt.

L-ISPEAKER: Id-diskors tal-baġit nhar it-Tnejn fis-6.00 pm, imbagħad għandek ir-risposta tal-Kap tal-Oppożizzjoni nhar it-Tnejn 6 ta’ Novembru fis-6.30 p.m. sat-8.30 p.m. Imbagħad għandek l-ewwel seduta, t-tieni seduta eċċ, bil-ħinijiet ...

ONOR. CHRIS FEARNE: Ir-risposta tal-Prim Ministru tkun l-għada li jkun tkellem il-Kap tal-Oppożizzjoni.

L-ISPEAKER: Iva, ir-risposta tal-Prim Ministru tkun it-Tlieta 7 ta’ Novembru.

ONOR. CHRIS FEARNE: Il-Mozzjoni ta’ proċedura m’għaddejthiex inti?

ONOR. ANDY ELLUL: Le, għadna m’għaddejnihiex.

ONOR. ROBERT CUTAJAR: Onor. Ellul, ovvjament id-data tal-vot tiġi reġistrata, bħala proċedura normali.

ONOR. ANDY ELLUL: Skont din l-iskeda, ħallejna vojta s-seduta ta’ waranofsinhar tal-15 ta’ Novembru. Ħallejnieha hekk biex jekk jinqala’ xi bżonn, b’rispett lejn id-deputati taż-żewġ naħat tal-Kamra, ikollna fejn inkunu nistgħu nakkomodaw lil xulxin. Jekk qed tinnota skont l-iskeda, fil-15 ta’ Novembru se ssir seduta filgħodu biss.

L-ISPEAKER: Għandek il-Ministeru tal-Agrikultura, hux hekk?

ONOR. ANDY ELLUL: Eżatt. Il-voti se jkunu qed jittieħedu fit-18 ta’ Diċembru, li tkun l-aħħar ġurnata qabel il-Parlament jgħaddi għall-ferjat. 

ONOR. ROBERT CUTAJAR: Però għandna vot ieħor, tat-Tlieta, biex jiġi reġistrat ukoll. 

ONOR. ANDY ELLUL: Fis-7 ta’ Novembru, wara d-diskors tal-Prim Ministru.
ONOR. ROBERT CUTAJAR: Iva.

L-ISPEAKER: Hemm il-vot fis-7 ta’ Novembru wara li jispiċċa l-Prim Ministru, imbagħad għandek il-voti fit-18 ta’ Diċembru.

ONOR. ANDY ELLUL: Hekk hu.

L-ISPEAKER: Dawk huma l-voti reġistrati.

ONOR. ANDY ELLUL: Onor. Cutajar, peress li nhar it-Tlieta se tiġi diskussa l-Mozzjoni 164 imressqa mill‑Onor. Stanley Zammit dwar emenda għall‑Avviż Legali 136 tal‑2023 li jirregola l‑użu tal‑caravans, jien qed nipproponi li l-vot tagħha jittieħed ukoll fit-18 ta’ Diċembru.

ONOR. ROBERT CUTAJAR: M’hemmx problemi. Naqblu. 

L-ISPEAKER: Qed jiġi verbalizzat ukoll li hawn qbil li l-Mozzjoni ta’ Proċedura li tirregola s-seduti konnessi mal-Estimi Ġenerali għas-sena 2024 se ssir nhar it-Tlieta 31 ta’ Ottubru.

Għandna wkoll talba biex is-seduta ta’ filgħodu tal-14 ta’ Novembru, meta jkunu qed jiġu diskussi l‑voti li jaqgħu taħt il‑Ministeru tal-Inklużjoni, il-Volontarjat, u d-Drittijiet tal-Konsumatur, tiġi trasmessa wkoll bil-lingwa tas-sinjali. 

ONOR. CHRIS FEARNE: L-arranġamenti jsiru min-naħa tal-Parlament?

L-ISPEAKER: Iva. 

ONOR. CHRIS FEARNE: Min għamel din it-talba?

IS-SUR RAY SCICLUNA (Skrivan tal-Kamra): Il-Ministru Julia Farrugia Portelli. Bħalma għamlet is-sena l-oħra. (Interruzzjonijiet) 

ONOR. ANDY ELLUL: Naqblu.

L-ISPEAKER: Ir-raġuni hija ovvja; jekk ma jkunx hemm l-lingwaġġ tas-sinjali min huwa involut f’dan il-Ministeru ma jkun qed jifhem xejn x’inhuwa jiġri.

IS-SUR RAY SCICLUNA: Hawnhekk noffru l-faċilitajiet.

ONOR. DAVID AGIUS: Iva, imma r-responsabilità hija tal-Parlament. Mhijiex tal-Ministeru. Il-Ministeru qed jitlob is-servizz lill-Parlament u l-Parlament jieħu ħsieb. Inkella kulħadd jiddeċiedi li jagħmilha. 

L-ISPEAKER: Filwaqt li l‑ħlas għas‑servizzi tal‑persuni li se jagħtu dan is‑servizz se jsir mill‑Ministeru, l‑Uffiċċju tiegħi se jipprovdi l‑faċilitajiet tekniċi kollha. Is-sena l-oħra saret l-istess ħaġa. Hawn qbil tal-House Business Committee? (Onor. Membri: Iva) Naqblu.

ONOR. ANDY ELLUL: Se ngħaddi skeda aġġornata tas‑seduti li fihom se jiġu diskussi l‑voti tad‑diversi Ministeri fil‑Kumitat ta’ Provvista issa stess. Ovvjament il-ħin se jkun is-7.00 p.m., peress li mhux se jkun hemm Aġġornamenti ta’ kuljum filgħaxija. L-iskeda hawnhekk qed tgħid fis-7.30 p.m. Hemmhekk inkluż l-Aġġornament, jekk qed naqblu li se jkun hemm l-aġġornament bħas-soltu.

ONOR. CHRIS FEARNE: Hekk hu. Ikun hemm aġġornament. (Interruzzjonijiet) Ma nagħmlux aġġornament?

ONOR. DAVID AGIUS: Ma nafx xi qbil kien hemm. Forsi l-Onor. Cutajar ...

ONOR. ROBERT CUTAJAR: L-istess proċedura tal-aħħar snin, il-mistoqsijiet parlamentari isiru fis-seduta ta’ filgħaxija. Naqblu?

IS-SUR RAY SCICLUNA: Imma meta jkun hemm seduta filgħodu biss isiru l-mistoqsijiet. 

ONOR. ROBERT CUTAJAR: L-informazzjoni li kelli hija li l-Aġġornament ma kienx qed isir matul is-snin li għaddew. Naqblu?

ONOR. CHRIS FEARNE: Hekk hu. Il-mistoqsijiet parlamentari dejjem filgħaxija.

ONOR. ANDY ELLUL: U aġġornamenti nibqgħu l-istess?

ONOR. ROBERT CUTAJAR: Iva.

ONOR. DAVID AGIUS: Kif l-istess?

ONOR. ROBERT CUTAJAR: L-istess bħall-aħħar snin.

ONOR. ANDY ELLUL: Filgħaxija biss, nalternaw.

IS-SUR RAY SCICLUNA: Din l-iskeda li tajniekom hija kif imxejna matul l-aħħar snin. Jiġifieri aħna allokajna ħin biex f’ġurnata dejjem ikun hemm seduta waħda bil-mistoqsijiet parlamentari. Fil-każ tal-15 ta’ Novembru, meta hemm seduta filgħodu biss, daħħalniehom filgħodu.

ONOR. ROBERT CUTAJAR: Naqblu.

ONOR. DAVID AGIUS: Onor. Cutajar, f’din l-iskeda hawn no adjournment, qatt. Għalhekk qed ngħidlek.

ONOR. ROBERT CUTAJAR: Kif isir is-soltu. Jekk is-Sur Scicluna qed jikkonferma li s-soltu kien ikun hemm l-aġġornament, nibqgħu għaddejjin, u jekk is-soltu l‑ħin tal‑aġġornament ma jitteħidx, isir hekk.

L-ISPEAKER: Din proċedura normali. Nistgħu nimxu. 


XOGĦOL IEĦOR

Ombudsplan 2024

L-ISPEAKER: Infakkar lill‑Kumitat illi l‑Ombudsplan għas‑Sena 2024 irid jiġi diskuss mill‑Kumitat dwar ix‑Xogħol tal‑Kamra qabel ma dan ikun jista’ jiġi approvat mill‑Kamra.

[bookmark: _Hlk148447227]Estimi tal‑Uffiċċju tal‑Kummissarju għall‑Istandards fil‑Ħajja Pubblika

L-ISPEAKER: Infakkar ukoll li l‑Kumitat għadu jrid jiddiskuti l‑Estimi tal‑Uffiċċju tal‑Kummissarju għall‑Istandards fil‑Ħajja Pubblika għas‑snin 2022 u 2023 qabel ma dawn ikunu jistgħu jiġu approvati mill‑Kamra.


Xufier addizzjonali għall‑Kap tal‑ Oppożizzjoni

L-ISPEAKER: Għandna talba mill-Whip tal-Oppożizzjoni biex il-Kap tal-Oppożizzjoni jkollu xufier addizzjonali għal dak li għandu bħalissa. Jien dħalt fiha din. Sal-lum dan il-benefiċċju kien għadu dejjem jiġi regolat b’deċiżjoni tal-Kabinett ta’ ħafna snin ilu, fi żmien Fenech Adami. Irrid nirrimarka li din it-talba tekwipara mal-benefiċċju li għandu ministru u li għandha s-Sedja. Jien qed ngħid li naqbel li għandna nimxu għaliha. 

[bookmark: _Hlk102990845][bookmark: _Hlk102996054]ONOR. BYRON CAMILLERI (Ministru għall-Intern, is-Sigurtà, ir-Riformi u l-Ugwaljanza): Nistgħu ningħataw kopja tagħha għax lanqas rajnieha qabel.

L-ISPEAKER: Kollox se nispjega. Mhux problema. 

ONOR. CHRIS FEARNE: Aħna konna ftehemna mal-Oppożizzjoni li se naraw il-pakkett sħiħ, inkluż it-tibdil fl-Ordnijiet Permanenti eċċ. Naħseb li din irridu narawha magħhom. Ma narawhomx separati.

L-ISPEAKER: Inti taf daqsi li l-Parlament issa huwa korp indipendenti u, kif provdut fl‑Artikolu 17 tal‑Att dwar is‑Servizz Parlamentari, is-Sedja qiegħda tressaq din il‑proposta għall‑konsiderazzjoni tal‑Kumitat. Dak il-pakkett li qed titkellem fuqu inti nistgħu dejjem nitkellmu fuqu. Però nista’ ngħidilkom li diġà ġibna l-approvazzjoni mill-Finanzi anke b’mod temporanju għan-nefqa addizzjonali għal xufier u anke għal affarijiet oħra. Pereżempju, biex ikollna tliet committee clerks, żewġ Clerk 1 oħra u biex ikolli żewġ ushers oħra għax wieħed qrib il-pensjoni u dejjem inġeddidlu l-kuntratt. Jien għandi pjaċir bih, imma dejjem trid taħseb għalihom. Għandna l-approvazzjoni għall-kera tal-bini hawnhekk, li issa żdiedet b’€400,000 u tlaħħaq il-€5 miljun. Għandna bżonn iktar research analysts, tliet professional officers 1 oħra, u anke żieda fil-vot tas-safar. Illum is-safar, minħabba li kien hemm waqfa tal-COVID-19, spara iktar fuq konferenzi u eċċedejna l-vot allokat. Imma kollox qiegħed under control. Jien qed nitlob li nimxu fuq din. Ovvjament, kif qed tgħid inti, Onor. Deputat Prim Ministru, we can revisit dejjem meta niddiskutu dak il-pakkett, però naħseb li għandna nimxu b’mod temporanju għalissa.

L-Onor. Byron Camilleri.

ONOR. BYRON CAMILLERI: Sur President, nistgħu ningħataw kopja tat-talba li saret? Ġejna hawnhekk u qegħdin purament fl-għama għax qed nisimgħu biss lilek u m’għandna xejn; la kopja tat-talba ...

L-ISPEAKER: It-talba ma saritx bil-miktub. Ilha ssir. Kellna abbokkament anke mal-Kap tal-Oppożizzjoni.

ONOR. BYRON CAMILLERI: Mhux bil-miktub saret it-talba? Xi ħaġa bħal dik ... 

L-ISPEAKER: Kienet parti minn pakkett. Jien qed ngħid li sakemm issir l-approvazzjoni tal-pakkett, wieħed jimxi. L-Onor. Robert Cutajar.

ONOR. ROBERT CUTAJAR: Jien nikkonferma li tkellimt mal-Uffiċċju tal-Ispeaker, inkluż mal-Ispeaker stess. Lil hinn minn dak li ilna ninsistu biex ikun hemm il-pakkett, ġara x’ġara fil-passat, meta għandek persuna li għandha pożizzjoni kostituzzjonali bħalma huwa l-Kap tal-Oppożizzjoni, naħseb li għandu jkollu xufier addizzjonali. Id-Deputat Prim Ministru u s-sinjuri preżenti hemmhekk jifhmu li huwa impossibbli li jkollok persuna taħdem mit-Tnejn sal-Ħadd jaħdem mingħajr ma jkollha reliever. Irrid ngħid li kull min għandu pożizzjoni kostituzzjonali għandu żewġ xufiera, allura l-Kap tal-Oppożizzjoni m’hu qed jitlob xejn ħlief dak li huwa intitolat għalih. Nitlob l-appoġġ tal-House Business Committee biex din it-talba tiġi approvata. Naħseb li r-raġuni m’għandhiex forza. Mhux se noqogħdu nimpikaw, però naħseb li tifhmu li din hija xi ħaġa lil hinn mill-pakkett li qed nitkellmu fuqu dwar l-Ordnijiet Permanenti. Filwaqt li nikkonferma li jien kelli diversi laqgħat f’dan is-sens mal-Ispeaker u mal-Iskrivan tal-Kamra, fejn għaddejtlu l-informazzjoni u x-xewqa li nimxu fuq din it-talba, il-fatt li kien hemm anke l-approvazzjoni min-naħa tal-Finanzi juri li kienet xi ħaġa raġunata. 

ONOR. CHRIS FEARNE: Mingħajr ma nidħlu fil-meritu jew le ta’ dan il-każ partikolari, kull min għamel it-talbiet kollha li kien hemm, li issa rridu nġibuhom kollha flimkien biex ikun hemm ftehim wieħed, ikun għamilhom għax jaħseb li huma raġunati u jaħseb li għandu raġun jagħmilhom. F’dan il-każ mhux se nidħol fil-mertu jekk għandekx raġun jew le, jista’ jkun iva. Lanqas ma qed ngħid li ma naqbilx jew ma naqblux. Però ma nixtieqx li mmorru on a piecemeal basis għax inkella nibdew ngħidu: din se niċċattawha, din le ... Jiġifieri jekk se jkun hemm negozjati t-talbiet iridu jkunu nnegozjati kollha kemm huma flimkien. M’għandniex problema li ninnegozjaw din mal-affarijiet l-oħra wkoll. Kien diġà ssemma li għandu jkun hemm iktar riżorsi għall-membri tal-Parlament, inkluż għall-Kap tal-Oppożizzjoni, u din hija waħda mit-talbiet li kienet saret flimkien ma’ talbiet oħrajn li aħna konna għedna qabel is-sajf li se narawhom flimkien. Ix-xogħol min-naħa tagħna miexi. Mill-aħħar laqgħa hawnhekk jien tkellimt ma’ min hu involut u sirt naf li x-xogħol miexi sewwa u, wara iktar diskussjonijiet interni fil-grupp parlamentari Laburista, m’aħniex ’il bogħod biex inkunu nistgħu navviċinaw l-Oppożizzjoni u niftiehmu fuq l-affarijiet kollha. M’aħniex se niftiehmu fuq kollox. Se jkun hemm affarijiet li niftiehmu fuqhom u affarijiet li le. Din tista’ tkun waħda li niftiehmu fuqha jew le. Għadni ma nafx. M’iniex qed ngħid li ma naqblux. Ħa nkun naqra iżjed ċar: m’aħniex se naqblu li mmorru fuq kull miżura b’mod separat, u mhux kollha flimkien. Niddiskutu kollox flimkien.

L-ISPEAKER: L-Onor. David Agius.

ONOR. DAVID AGIUS: Sur President, jekk tara l-Att dwar is-Servizzi Parlamentari, inti m’għandekx għalfejn tiġi f’dan il-Parlament jekk għandek il-finanzi għal dawn l-affarijiet. Int għandek l-awtorità u mexxi.

ONOR. CHRIS FEARNE: Imma la ġejt, ġejt. Bir-rispett kollu ... 

ONOR. DAVID AGIUS: Li qed ngħid jien ...

L-ISPEAKER: Ħa nirrispondik Onor. Agius. Għamilt osservazzjoni importanti. L-artikolu 17(2)(a) taħt il-Parliamentary Services Act jitkellem ċar li:

“Ir-remunerazzjoni tal-iSpeaker u tal-Membri Parlamentari għandha tiġi stabbilita minn korp indipendenti mwaqqaf għal dan il-għan u tinħareġ bħala parti mill-ispejjeż tas-Servizz.”. 

Dak il-korp sal-lum għadu ma ġiex imwaqqaf, allura jien bilfors irrid niġi quddiem il-House Business Committee. Għalhekk ġejt hawnhekk. Issa kompli l-argument tiegħek.

ONOR. DAVID AGIUS: Jekk dawn il-flus għal dawn il-persuni kollha li semmejt inti, inkluż xufier ieħor għall-Kap tal-Oppożizzjoni, huma parti mit-talba tal-baġit tiegħek għas-sena d-dieħla ...

L-ISPEAKER: Il-baġit għas-sena d-dieħla ikopri wkoll additional driver.

ONOR. DAVID AGIUS: Hekk hu. Dawn huma parti mill-Baġit tal-Parlament. Jekk il-Parlament japprovahom, approvahom. Jekk fil-Parlament il-Gvern irid jivvota kontra l-Gvern, jivvota kontra l-Gvern, imma ġaladarba inti għandek il-baġit mill-Finanzi għalihom, mexxi. Lanqas għandek bżonn lilna biex ngħidulek biex tmexxi jew ma tmexxix għax il-vot qiegħed hemm, u użah. Issa kif tużah iddeċiedi inti Mr Speaker. Jekk inti tiddeċiedi li dawk il-flus li se jkollna fil-baġit trid tużahom biex timpjega iktar research analysts u mhux cleaners, agħmel hekk. Jekk inti trid tużahom biex ikollna xufier ieħor għall-Kap tal-Oppożizzjoni, użahom, imma l-finanzi huma approvati mill-Parlament bil-Baġit għas-sena finanzjarja li ġejja.

ONOR. CHRIS FEARNE: L-argument huwa bil-maqlub. Jekk ma jkollokx approvazzjoni min-naħa tal-Finanzi ma tistax tagħmilha.

ONOR. DAVID AGIUS: Hemm approvazzjoni.

ONOR. CHRIS FEARNE: Jekk ma jkollokx ma tistax; imma ma jfissirx li għax ikollok approvazzjoni tista’ tagħmilha. 

ONOR. DAVID AGIUS: Dażgur li tista’ tagħmilha. Il-Parlament awtonomu.

ONOR. CHRIS FEARNE: Tista’, imma ma jfissirx li tagħmilha.

ONOR. DAVID AGIUS: Il-ftehim kollettiv tal-ħaddiema t’hawnhekk inti approvajtu? 

ONOR. CHRIS FEARNE: Ħu paċenzja ... (Interruzzjonijiet)

ONOR. DAVID AGIUS: Il-collective agreement tal-ħaddiema t’hawn ma japprovahx il-House Business Committee, u dawn l-affarijiet se napprovawhom hawn. Jew kollox, jew xejn. La ma kienx hemm għalfejn jiġi approvat il-collective agreement tal-ħaddiema mill-House Business Committee, lanqas dawn l-affarijiet m’għandna għalfejn napprovaw.

ONOR. CHRIS FEARNE: Ma naqblux. Din kienet talba li għedna li se nidduskutuha hawnhekk, imma niddiskutuha flimkien mat-talbiet l-oħra.
ONOR. DAVID AGIUS: Bl-awtonomija parlamentari m’hemmx bżonn.

ONOR. CHRIS FEARNE: Imma dak inti qed tgħidu.

L-ISPEAKER: Ma neskalawhiex għax qiegħda ċara. Il-finanzi mbagħad jiġu approvati b’mozzjoni fil-Parlament. Jekk kemm-il darba jkun hemm il-go-ahead li tkun fil-mozzjoni, ... Aħna diġà konna f’diskussjoni mal-Finanzi fuq diversi affarijiet; żieda minħabba l-ftehim kollettiv, għal tliet professional officers, għal tliet committee clerks, għall-kera, għall-vot tas-safar tal-membri, biex nospita tliet konferenzi internazzjonali għas-sena d-dieħla, u ma’ dawn kien hemm the additional driver. Ara taqblux ma’ dan is-suġġeriment: li nagħmlu abbokkament biex kemm jista’ jkun nimxu malajr fuqha, imma mhux intawlu ħafna d-diskisssjoni. 

ONOR. CHRIS FEARNE: Sur President, mhijiex kwestjoni ta’ tul. 

IS-SUR RAY SCICLUNA: Iċ-ċifri jiġu approvati minn dan il-Kumitat tramite riżoluzzjoni.

L-ISPEAKER: Għadha ma ġietx.

ONOR. CHRIS FEARNE: Nerġa’ ngħid 99% se jkun hemm qbil fuqha din. Imma trid tkun parti mill-pakkett għax inkella ma jistax ikun ...

ONOR. DAVID AGIUS: Mhux parti mill-pakkett. Dawk huma ħaddiema u mhux parti mill-pakkett.

ONOR. CHRIS FEARNE: Ħu paċenzja, issa jew se tħallini nitkellem ... (Interruzzjonijiet) Ħallini nitkellem. Hawnhekk qed nitkellmu fuq riżorsi għall-membri ta’ dan il-Parlament.

ONOR. DAVID AGIUS: Le.

ONOR. CHRIS FEARNE: Iva.

ONOR. DAVID AGIUS: Le.

ONOR. CHRIS FEARNE: Hekk hu. Ħallini nitkellem issa ...

ONOR. DAVID AGIUS: Mela tgħid inti biss?

ONOR. CHRIS FEARNE: Ħu paċenzja. Wara tkellem kemm trid. Hawnhekk s’issa m’intix l-Ispeaker. Meta tkun Speaker tgħid li trid ... (Interruzzjonijiet) ... u l-fiduċja tiegħi wkoll. Tinkwetax.

ONOR. DAVID AGIUS: Għalhekk nagħmel xogħli tajjeb. 

ONOR. CHRIS FEARNE: Mr Speaker, ipproteġini naqra. Nerġa’ ngħid li l-probabilità hija li se jkun hemm qbil fuqha din. Però din trid tkun parti mill-pakkett kollu. Ma nistgħux naqblu fuq dawk l-affarijiet li ġġib l-Oppożizzjoni, imbagħad l-affarijiet li jġib il-Gvern noqogħdu niddibattuhom. Inġibu kollox flimkien. M’għandniex problema biex niddiskutuhom kollha. Naraw fejn nistgħu naslu u fejn ma nistgħux u jkun hemm qbil wieħed. Inkella se nibdew noqogħdu nimxu fuq bażi piecemeal; l-affarijiet li jġibu l-Oppożizzjoni ngħadduhom u l-affarijiet li jġib il-Gvern imbagħad iwaqqfuhomlna. Nagħmlu kollox flimkien. Nerġa’ ngħid li probabbilment din tiġi aċċettata, imma trid tkun parti minn pakkett sħiħ, għax inkella ma tagħmilx sens li l-affarijiet tal-Oppożizzjoni niftiehmu fuqhom għal rashom u tal-Gvern noqogħdu niddiskutuhom b’mod separat.

L-ISPEAKER: Ejja ħa nagħlqu. Jien ġejt hawn, kif taf inti u jaf kulħadd, għax mhux il-Parlament, imma l-House Business Committee jrid jiddeċiedi l-finanzjament tal-pakkett tagħna.

L-Onor. Byron Camilleri.

ONOR. BYRON CAMILLERI: Inżid xi ħaġa żgħira ma’ li qal id-Deputat Prim Ministru. Aħna għamilna ħafna snin fl-Oppożizzjoni u dak iż-żmien Alla jbierek qatt ma nstab il-bżonn min-naħa l-oħra, li kienu fil-Gvern, li lill-Oppożizzjoni jagħtuhom iktar riżorsi, bħallikieku dak iż-żmien il-Partit Laburista fl-Oppożizzjoni ma kellux bżonn. Però, minkejja dan kollu, aħna qed noffru u ilna noffru, kif qed jgħid id-Deputat Prim Ministru, li ninnegozjaw kollox f’daqqa. Naħseb li ma nistgħux inkunu iktar ġentlomi minn hekk. Nixtiequ li tintlaħaq soluzzjoni anke jekk tfisser li jingħataw iktar riżorsi lill-Kap tal-Oppożizzjoni. Imma ejja npoġġu kollox flimkien u mhux piecemeal approach, għax hekk ma tasal imkien. Probabbli tasal fuq l-ewwel waħda, dik li togħġob lill-Oppożizzjoni, u kollha nafu li fuq it-tieni waħda ma naslux inkella. Mela ejjew ninnegozjaw kollox flimkien. Aħna disposti li ninnegozjaw kollox flimkien. Lesti li nibdew niltaqgħu mil-lum jew minn għada stess, iżda ejjew ninnegozjaw kollox flimkien.

L-ISPEAKER: L-Onor. David Agius, l-aħħar kelma.

ONOR. DAVID AGIUS: Qed nistennew min-naħa tal-Gvern biex jgħidulna dwar it-talbiet min-naħa tagħhom. Ilna nistennew xhur. Din mhux jien qajjimtha, qajjimtha inti. Jien inħoss li persuna li trid taħdem ta’ xufier mit-Tnejn sal-Ħadd irid ikollha xi ħadd magħha biex jgħinha. Jekk irridu nagħmlu pakkett, jien open li nagħmluh il-pakkett, m’għandix problema, imma ma nistgħux inwaqqfu kollox. Jekk twaqqaf din, twaqqaf il-pakkett kollu li se jiġi approvat suppost il-ġimgħa d-dieħla. 

ONOR. ANDY ELLUL: Sur President, din tiġrilna f’ħafna kumitati: niġu biex niddiskutu issue u f’daqqa waħda niġu ffaċċjati b’issue oħra li m’għandha x’taqsam xejn ma’ dak li nkunu ġejna biex niddiskutu. Naħseb li mhuwiex ġust fuqna lanqas li jsiru dawn l-affarijiet.

L-ISPEAKER: L-Onor. Robert Cutajar.

ONOR. ROBERT CUTAJAR: Il-fatt li ... Qed tisimgħuni? 

L-ISPEAKER: M’aħniex nisimgħuk, Onor. Cutajar. Sadanittant tkellimna bejnietna biex naraw kif se nsolvu din il-problema.

ONOR. ANDY ELLUL: Qed tismagħna Onor. Cutajar? Naħseb mhux qed jismagħna għax l-internet connection hija unstable.

ONOR. CHRIS FEARNE: Aħna m’aħniex qed ngħidu li mhux se jkun hemm żieda fir-riżorsi għall-membri parlamentari, inkluż għall-Kap tal-Oppożizzjoni. Però, min-naħa tagħna qegħdin nintrabtu li fi żmien raġunevoli niġu għand l-Oppożizzjoni b’pożizzjoni - mhux biss fuq din, imma anke fuq affarijiet oħrajn li konna ftehemna li se nagħmlu fix-xhur li għaddew - sabiex nibdew niddiskutuhom kollha bħala pakkett. Din se tkun waħda minnhom. Nerġa’ ngħid li m’aħniex qed ngħidu li mhux se ssir. 

L-ISPEAKER: Fuq din it-talba tal-Whip, biex il-Kap tal-Oppożizzjoni jkollu additional driver, li dwarha aħna tlabna anke l-approvazzjoni tal-Finanzi, ovvjament nistenna r-risposta kemm jista’ jkun malajr.

L-Onor. Andy Ellul

ONOR. ANDY ELLUL: Nistgħu nagħmlu recap fuq id-dati u l-ħin rigward is-seduti konnessi mal‑approvazzjoni tal‑Estimi Finanzjarji? Għandna l-Budget Speech fit-30 ta’ Ottubru; mis-6.00 p.m. sas-6.30 p.m. ikun hemm il-mistoqsijiet parlamentari, id-Diskors jibda fis-6.30 p.m. u m’hemmx limitu ta’ ħin. L-għada, it‑Tlieta 31 ta’ Ottubru 2023, tkun allokata għad‑diskussjoni dwar il‑Mozzjoni 164 imressqa mill-Oppożizzjoni dwar emenda għall‑Avviż Legali 136 tal‑2023 li jirregola l‑użu tal‑caravans.

ONOR. CHRIS FEARNE: U qabel titressaq il‑Mozzjoni ta’ Proċedura li tirregola s‑seduti konnessi mal‑Estimi Ġenerali għas‑sena 2024. 

ONOR. ANDY ELLUL: Eżatt. Tinqara mid-Deputat Prim Ministru. Fl-1 ta’ Novembru tkompli d-diskussjoni dwar il-liġi li tirregola l-kunsilli lokali. It-Tnejn 6 ta’ Novembru; mis-6.00 p.m. sas-6.30 p.m. ikun hemm il-mistoqsijiet parlamentari, imbagħad id-diskors tal-Kap tal-Oppożizzjoni sat-8.30 p.m., u l-Aġġornament ma jitteħidx. It-Tlieta 7 ta’ Novembru; mis-6.00 p.m. sas-6.30 p.m. mistoqsijiet parlamentari, imbagħad id-diskors tal-Prim Ministru sat-8.30 p.m., u l-Aġġornament ma jitteħidx. Imbagħad mit-8 ta’ Novembru jibdew id-diskussjonijiet fuq id-dekasteri. Filgħodu ma jkunx hemm il-mistoqsijiet parlamentari u s-seduta tkun mid-9.00 a.m. sa 12.00 p.m. mingħajr Aġġornament. Meta s-seduta tad-dekasteri tkun filgħaxija, bejn l-4.00 sal-4.30 p.m. ikun hemm il-mistoqsijiet parlamentari, però s-seduta tispiċċa fis-7.30 p.m. mingħajr Aġġornament. Ikun hemm allura tliet siegħat li jinqasmu b’mod ugwali bejn iż-żewġ naħa tal-Kamra. Bi qbil bejn iż-żewġ partijiet għalissa għedna li fil-15 ta’ Novembru mhux se ssir is-seduta ta’ filgħaxija għall-benefiċċju tad-deputati taż-żewġ naħat tal-Kamra, biex jekk xi ħadd ikun indispost inkunu nistgħu nużaw dik il-ġurnata. Però dakinhar filgħodu jsiru l-mistoqsijiet parlamentari.

L-ISPEAKER: Peress li hemm it-terminu tas-60 ġurnata provdut fl-Interpretation Act dwar meta l‑Kamra għandha tieħu deċiżjoni fir-rigward tal-Mozzjoni mressqa mill-Oppożizzjoni ... 

ONOR. ANDY ELLUL: Il-mozzjoni se tiġi diskussa in termine però, kemm-il darba hemm qbil, il-vot ma jitteħidx fid-data li fiha tkun trid titla’ l-mozzjoni.

ONOR. DAVID AGIUS: Irid jiġi reġistrat il-ftehim.

ONOR. ANDY ELLUL: Nistgħu nirreġistrawh issa. Il‑votazzjonijiet li jistgħu jintalbu fuq il‑Mozzjoni mressqa mill-Oppożizzjoni jittieħdu fis‑seduta tat‑18 ta’ Diċembru.

L-ISPEAKER: Qed jiġi reġistrat il-ftehim meta se jsir id-dibattitu fuq il-Mozzjoni dwar l-Avviż Legali Nru136 tal‑2023 li jirregola l‑użu tal-caravans u hemm qbil ukoll meta se jittieħed il-vot. Dan il-qbil se jiġi verbalizzat fil‑Kamra peress li se jkun diġà skada l-perjodu ta’ 60 ġurnata li hemm impost fil-liġi. Grazzi. 

Il-Kumitat huwa aġġornat.

Fis‑1.45 p.m. il‑Kumitat aġġorna għal data oħra li kellha tkun komunikata aktar tard.

